
Annwyl Syr/Madam

Parthed: Diogelu Plant ag Oedolion Bregus

Mae’r llythyr yma yn cael ei gylchredeg i fudiadau ffydd i bwysleisio’r disgwyliadau cyffredinol ym maes diogelu plant ac oedolion bregus.  Atodir gwybodaeth berthnasol, cyfeiriad at ffynhonnell gwybodaeth bellach a hyfforddiant sydd ar gael yn lleol.
1  Yn gyfrifoldeb i bawb.  Byddwch yn ymwybodol o achosion yn eich profiad ac yn y wasg, lle fod pryderon am blant ac unigolion sydd yn fregus.  Mae sicrhau eu bod yn cael eu diogelu rhag nam, niwed a chamdriniaeth yn gyfrifoldeb ar bawb mewn cymdeithas.  Mae’n anodd weithiau penderfynu pryd dylid parchu preifatrwydd bywyd teuluol a chyfrinachedd eich gweithgareddau a thrafodaethau gydag unigolion; a phryd i gysylltu gydag asiantaethau eraill i fynegi pryder.  Pwrpas y llythyr yma yw sicrhau fod gwybodaeth ar gael ichi a bod y cysylltiadau priodol ar gyfer cyfeirio unrhyw bryderon yn hysbys ichi yn y ddau faes yma o ddiogelu plant a diogelu oedolion bregus.
2  Gallwch gysylltu am gyngor.  Hoffwn bwysleisio fod modd ichi gysylltu er mwyn trafod mater sydd yn eich pryderu.  Mae modd gwneud hyn yn anhysbys a chyfrinachol, er wrth gwrs, os rydym angen cynnal ymchwiliad, mae’n allweddol fod y wybodaeth am y person sydd yn destun unrhyw honiad yn cael ei roi inni.  Hefyd, mae’n llawer gwell os rydym yn gwybod eich enw rhag ofn ein bod angen siarad â chi drachefn i gadarnhau unrhyw fanylion, neu ofyn am wybodaeth bellach.  Gallwch drafod hyn ar ôl cysylltu â ni.  
3  Pethau mawr yn digwydd a neb i weld yn gwybod.  Mae digwyddiadau yn codi yn lleol yn ogystal â chenedlaethol lle mae gwybodaeth am gamdriniaeth yn hysbys i unigolion a mudiadau, ond na fu i’r pryderon hynny gael eu datgan.  Heb ddatganiadau o’r fath, nid oes modd i asiantaethau sydd â chyfrifoldeb ymchwilio wneud yr hyn sydd yn briodol i ddiogelu plant ac oedolion bregus.  Mae plant ac oedolion bregus yn parhau mewn sefyllfa o gamdriniaeth oni bai fod cysylltiadau fel yma yn cymryd lle.  Mae’n bwysig felly eich bod yn dod a phryderon o’r fath i sylw asiantaethau.  Os yn ansicr be ddylid ei wneud, gallwch gysylltu am gyngor ar y rhifau isod.
4  Beth sydd yn digwydd ar ôl cyfeirio mater?  Mae gallu asiantaethau i ymchwilio i faterion yn ddibynnol ar nifer o ffactorau.  Os ydych yn cysylltu gyda phryder, bydd y swyddogion yn eich holi am fanylion y sefyllfa a’r person dan sylw.  Mae hyn yn eu galluogi i benderfynu be ddylid ei wneud am y mater.  Maent yn gallu cadarnhau fod y wybodaeth ganddynt ac y byddent yn penderfynu beth i wneud.  Yn anffodus, nid yw bob tro yn bosibl dweud wrthych beth oedd canlyniad yr ymchwiliad oherwydd sensitifrwydd a chyfrinachedd y wybodaeth.  Mae hyn yn gallu bod yn rhwystredig i’r person sydd wedi cyfeirio.  Os rydym yn ymchwilio, yn aml byddwn yn gwneud hyn ar y cyd a’r Heddlu neu bartneriaid eraill.
5  Oes rhaid iddynt wybod mai fi gyfeiriodd?  Un o’r pryderon sydd gan unigolion yw y bydd y person dan sylw yn dod i wybod mai hwynt fu yn gyfrifol am gyfeirio.  Mae hyn yn creu cryn bryder.  Mae modd cadw eich enw yn gyfrinachol i raddau.  Wrth gwrs pe byddai unrhyw fater yn mynd yn achos Llys, mae modd i’r Llys fynnu fod y wybodaeth yma yn dod yn hysbys.  Mae modd hefyd ichi gyfeirio gan aros yn anhysbys.  Os rydych yn dewis peidio dweud wrthym pwy ydych wrth gysylltu, byddwn yn parhau i ystyried eich pryder.  Wrth gwrs, mi all wneud pethau yn anodd inni os rydym eisiau cysylltu yn ôl a chi am ragor o fanylion.    
6  Oes unrhyw hyfforddiant ar gael i mi neu fy mudiad?  Mae’r Bartneriaeth Datblygu’r Gweithlu Gofal yn darparu hyfforddiant un diwrnod o’r enw Hyfforddiant Sylfaenol Cymru Gyfan ar Ymwybyddiaeth o Ddiogelu.  Mae’r cwrs yma yn cyflwyno gwybodaeth am drefniadau diogelu ar gyfer plant, pobl ifanc ac oedolion, ac yn eich arfogi i adnabod gwahanol fathau o gamdriniaeth.  Mae cwrs yn cael ei redeg bob mis mewn gwahanol leoliadau yn y sir.  Mae cyswllt isod ar gyfer canfod rhagor o wybodaeth am yr hyfforddiant yma.

7  Oes gwybodaeth bellach ar gael?  Isod mae cyfres o ffynonellau am ragor o wybodaeth am ddiogelu plant ac oedolion, ynghyd a’r rhifau ffôn ar gyfer gwneud cyfeiriad diogelu plant neu oedolion, neu i gysylltu am fwy o wybodaeth.
Trwy hyfforddiant a rhannu gwybodaeth o fewn eich mudiad, gobeithio bydd modd ichi ddod ac unrhyw bryderon i sylw asiantaethau sydd a’r ddyletswydd i ymchwilio.  
Yn gywir

Dafydd Paul
Uwch Reolwr Diogelu ag Ansawdd

	Pryderon am blentyn?

	Rhif Ffôn Cyswllt
	01758 704455 

	Rhif Ffôn Gwasanaeth Tu Allan I oriau
	01248 353 551

	E-bost
	cyfeiriadauplant@gwynedd.gov.uk  

	Linc Gwefan
	https://www.gwynedd.gov.uk/cy/Trigolion/Iechyd-a-gofal-cymdeithasol/Plant-a-theuluoedd/Cam-drin-plant.aspx 

	Pryderon am oedolyn bregus?

	Rhif Ffôn Cyswllt
	01766 772577

	Rhif Ffon Gwasanaeth Tu Allan I oriau
	01248 353 551

	Linc Gwefan
	https://www.gwynedd.gov.uk/cy/Trigolion/Iechyd-a-gofal-cymdeithasol/Oedolion-a-phobl-h%c5%b7n/Amddiffyn-oedolion-bregus.aspx 

	Partneriaeth datblygu'r gweithlu Gofal ar gyfer Hyfforddiant

	Rhif Ffôn Cyswllt
	01286 679026

	E-bost
	CaisHyfforddiant@gwynedd.gov.uk

	Linc Gwefan
	www.gwynedd.gov.uk/datblygugweithlu  

	Cyfeiriad
	Uned Datblygu Gweithlu,Oedolion,Iechyd a Llesiant,Cyngor Gwynedd,

Y Ganolfan Ddysgu,Caernarfon. Gwynedd. LL55 1SH. 

